
Uunga siunnersuut: Tusagassiorfinnut tapiissuteqartarneq pillugu Inatsisartut inatsisaata allanngortinnissaa 

pillugu Inatsisartut inatsisaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

(Siullermeerneqarnera) 

 

Nunatsinni attuumassuteqanngitsumik tusagassiortoqarnerasigut tamat oqartussaanerisa aqqanik 

ammasumik oqallinnissatsinnut pingaaruteqarluinnarpoq. Nunat tamalaat akornanni tusagassiorfiit 

ingerlaannarnissaat qulakkeerniarlugit arlaatigut taperneqartarput. Danmarkimi aviisiliortut momsimik 

akiliisussaatitaanngillat, avataasigullu tusagassiornikkut ikiorsiissutinik aaqqissugaallutik. 

Nunatsinni tusagassiorfinnut tapiissuteqartarneq ukiorpaalunni ingerlatsinikkut aammalu immikkut 

suliaqarnermut tapiissuteqartarnikkut ingerlasimavoq. Immikkut suliaqartussanut tapiissuteqartarneq 

pissusissamisut ingerlasannginnera Demokraatiniit uugoraarput. Aningaasaliissutinut 

qinnueqartoqartannginnera tamanna pissutaalluni. 

Siunnersuutigineqartutuut aingaasaliissutit peerneqarnissai isumaqatiginarpoq. 

Inissisimanerli atorluarlugu siunissami tusagassiorfinnut tapiissuteqariaaseq qanoq isikkoqarsinnaaneranik 

eqqartuerusuppunga. Siunissamut isigaluni apeqquserneqarsinnaavoq paapilissatigut 

saqqummersitsisarneq kisimi aallaavigalugu tapiissuteqartarneq ilumut ingerlassanersoq. Isumaqarpunga 

pappilissat avaqqullugit ullumikkkut amerlanerpaat nutaarsiassanik pisartut. Nittartagaq, tv, nittartakkakkut 

inuit naapittarfii, podcast ilaalu ilanngullugit. 

Nunatsinni tusagassiortut killeqanngitsumik ingerlatsisinnaasut amerlanerusut piunissaat pingaartipparput, 

taamaattumillu pappilissanik tusagassiisarneq aallaavigalugu tapiissutisisarneq ingerlannginnissaa 

Demokraatiniit pingaartipparput. Pappilissani tusagassiisarneq ingerlatsinikkut akisuvoq, nutaamillu 

pappilissat aallaavigalugit tusagassiorfiliornissaq nutaatut periarfissaarpiarani. 

Akerlinganik nittartakkamik podcastimilluunniit aallartitsinissaq akisunngilaq. Tapiissuteqartarnikkut 

tusagassiorfiit suut qinnuteqarsinnaanerinik oqallisigisariaqalerparput. Piumasaqaasersuinerlu 

eqqarsaatigalugu tapiissutinik pissarsiniaraanni tusagassiorfinni aaqqissuisuunertut ukiut pingasut 

atorfeqareersimanissaq piumasaqaataanissaa pingaaruteqarpoq. Piumasaqaat tamanna nutaatut 

aallartinniartutut ajornassaaq, atorfinitsitsereersimanissarlu akissaqarfigineqarani. Kisiannili Savalimmiuni 

tapiissuteqartarnikkut piumasaqaatini tamanna atorneqanngilaq. 

Taamatut oqaaseqarluta Kultureqarnermut, Ilinniartitaanermut, Ilisimatusarnermut Ilageeqarnermullu 

ataatsimiitsitaliami suliareqqinneqarnissaa innersuussutigaarput, siunissami tusagassiorfinnut 

tapiissuteqartarneq pillugu oqallinneq aallartinnissaa neriuutigalugu. 


